
Í þessari ritgerð verður fjallað um hugtakið geðveiki í sögu Einars Más Guðmundssonar, Englar 

alheimsins. Megin áherslan er á uppfærslu Þjóðleikhússins á sögunni en með ríka skírskotun í 

önnur listform sögunnar; bókina og kvikmyndina. Höfundur ritgerðar skoðar jafnframt stöðu 

áhorfandans í samhengi við leiksýninguna og hver sé í raun geðveikur. 

 Ritgerðin er í grófum dráttum þannig uppbyggð að fyrst eru skoðuð mörkin á milli 

raunveruleikans og ranghugmynda. Þaðan liggur leiðin í að skoða uppsetningu leikverksins sem 

sjálfstæðs listaverks en í framhaldi af því er sérstaða leikhússins skoðuð í samanburði við önnur 

listform sögunnar.  

INNGANGUR 
 

Bókin, Englar alheimsins, eftir Einar Má Guðmundsson kom fyrst út árið 1993. Bókin 

hreppti Menningarverðlaun DV í bókmenntum 1994 og ári síðar fékk hún 

Bókmenntaverðlaun Norðurlandaráðs.1 Bókina skrifar Einar Már í minningu látins 

bróður síns, Pálma Guðmundssonar, sem jafnframt glímdi við geðræn vandamál eins 

og bókin endurspeglar í aðalpersónu hennar, Páli Ólafssyni. Bókin er víða kennd í 

grunnskólum landsins á unglingastigi. 

 Kvikmynd var gerð upp úr bókinni og kom hún út árið 2000 í leikstjórn 

Friðriks Þórs Friðrikssonar en Einar Már er skrifaður fyrir handriti hennar. Ingvar E. 

Sigurðsson fór með hlutverk Páls og hlaut Edduverðlaunin fyrir það sama ár. Auk 

þess var kvikmyndin valin „mynd ársins“ og Friðrik Þór fékk verðlaunin „leikstjóri 

ársins.“2 

 Nú síðast en ekki síst hefur Þjóðleikhúsið sett þessa verðlaunasögu á svið en 

leiksýningin var frumsýnd 20. apríl 2013 í leikstjórn Þorleifs Arnar Arnarssonar. 

Þorleifur ásamt Símoni Birgissyni sá um leikgerðina en hún var unnin í samstarfi við 

leikhóp sýningarinnar og Einar Már er sagður hafa veitt dýrmæta innsýn í verkið. 

Vytautas Narbutas sá um leikmyndina og Filippía I. Elísdóttir sá um búninga. 

Lýsingin var í höndum Halldórs Arnar Óskarssonar og hljómsveitin Hjaltalín samdi 

tónlistina. Atli Rafn Sigurðarson fór með aðalhlutverkið og hefur hann ásamt 

sýningunni í heild fengið mikið lof fyrir hjá fjölmiðlum og gagnrýnendum landsins. 3 

 Þegar ég heyrði fyrst frá því að Englar alheimsins ættu að fara á svið fylltist 

ég mikilli eftirvæntingu en einnig svolítilli tortryggni um hvort farið yrði nógu vel 

með söguna. Þessi saga hefur fylgt mér frá unga aldri og þykir mér þess vegna mjög 

vænt um hana og fyrir það hversu persónuleg og ljóðræn hún er. Tilfinningar mínar 

voru fyrir vikið blendnar því ég vildi að borin yrði virðing fyrir sögunni en á sama 

tíma sá ég fyrir mér að endurgerð kvikmyndarinnar á sviði væri ekkert sérstaklega 

spennandi. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1	  Heimasíða Einars Más Guðmundssonar, sótt 19.05.2013, http://einarmar.bloggar.is/sida/36162/. 
2	  Eddan íslensku kvikmynda- og sjónvarpsverðlaunin, sótt 19.05.2013, http://eddan.is/?page_id=123. 
3	  Englar alheimsins [leikskrá], Melkorka Tekla Ólafsdóttir ritstýrði, Þjóðleikhúsið, Reykjavík, 2013. 

 Svo kom dagurinn. Ég var búinn að kaupa mér miða á Engla alheimsins á 

stóra sviði Þjóðleikhússins. Það var setið í öllum sætum salarins og eftirvæntingin var 

gífurleg. Ég beið spenntur eftir að sjá m.a. uppáhalds atriði mitt úr kvikmyndinni þ.e. 

þegar vinirnir, vistmenn á Kleppi, fara saman á „Grillið“ á Hótel sögu. Svo hófst 

sýningin og ég sá eitthvað allt annað en ég átti von á. Þetta var hvorki bókin né 

kvikmyndin. Leiksýningin fór framar mínum björtustu vonum og væntingum. Ég var 

hæstánægður. Upplifunin var svo sterk að mér fannst vert að skoða sýninguna nánar 

og er þessi ritgerð tilraun mín til þess.  

 Þegar kemur að svona uppfærslu er á ýmsu að taka og þess vegna nauðsynlegt 

að hafa einhvern ramma til að stýra hugarflæðinu. Þegar ég leiddi hugann að því hvað 

það hafi helst verið sem leiksýningin skyldi eftir hjá mér sem áhorfanda kom orðið 

„geðveiki“ upp í hugann.  

 Í þessari ritgerð ætla ég að skoða hvernig geðveiki Páls birtist í uppfærslu 

Þjóðleikhússins á Englum alheimsins  í  tengslum við upplifun áhorfandans. Einnig vil 

ég skoða hvernig uppfærslan er sett í samhengi við önnur listform sögunnar og 

hvernig er unnið með þau í leiksýningunni sjálfri. 

 

 

 

 

 

RAUNVERULEIKINN 
 

Í viðtali við Atla Rafn Sigurðarson, sem leikur Pál, kemur fram að ætlun aðstandenda 

sýningarinnar hafi aldrei verið að setja skáldsöguna upp í línulegri frásögn eins og svo 

oft er gert í leikgerðum. Miklu frekar vildu þeir rannsaka efnivið sögunnar og láta 

hann leiða sig áfram í einhverjar áttir. Atli segir þannig sjálfur frá: „Þegar maður les 

bókina veltir maður fyrir sér spurningum eins og: Hvað er raunverulegt eða 

óraunverulegt? Hver er  dómbær á það? “ 4  

 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4	  Viðtal höfundar við Atla Rafn Sigurðarson, 10.05.2013. 

Dæmi úr bókinni: 

 

Sjálfsagt botna ég jafn lítið í raunveruleikanum og hann í mér. 
Að því leyti erum við kvittir. Hann skuldar mér þó ekki 
skýringu á neinu og ég stend mín reikningsskil frammi fyrir 
honum. 
 Auðvitað væri gott að geta bara sagt einsog þýski heim-
spekingurinn Hegel þegar einhver tjáði honum að kenningar 
hans væru ekki í samræmi við raunveruleikann: 
„Vesalings raunveruleikinn, mikið hlýtur hann að eiga bágt.“ 
 Svona geta skáldin skrifað. 
 Svona geta heimspekingarnir sagt. 
 En við sem erum lagðir inn á hæli og vistaðir á stofn- 
unum, við eigum engin svör þegar okkar hugmyndir eru 
ekki í samræmi við raunveruleikann, því í okkar heimi 
hafa aðrir rétt fyrir sér og þekkja muninn á réttu og röngu.5 

 
 

Hvernig hafa veikindi Páls áhrif á frásögn leiksýningarinnar? 

 Páll, sem sögumaður, veður úr einu í annað og þar af leiðandi er frásögn hans 

öll flöktandi. En það gerir sýninguna ekkert endilega óraunverulega heldur aðeins 

persónulegri og ef eitthvað er þá raunverulegri en hitt. Ef maður skoðar samræður 

fólks úti í hinu daglega lífi þá talar það einmitt á þennan hátt. Það veður úr einu í 

annað og þá á það sérstaklega við um þegar frásögnin, eins og í þessu tilfelli, er svona 

yfirborðsmikil. En frásögn Páls spannar alla hans ævi. 6 

 

 

Í viðtali við Þorleif Örn Arnarsson, leiksjóra leiksýningarinnar, í leikskránni lýsir 

hann veikindum Páls á þennan hátt: „Aðalpersónan þjáist af geðsjúkdómi sem byggir 

á ranghugmyndum - það mætti jafnvel segja að líf hans hafi verið ein samfelld 

ranghugmynd.“ 7  

 Skoðum Pál Ólafsson og hvernig hugmyndir eða öllu heldur ranghugmyndir 

hans um raunveruleikann endurspegla veikindi hans. 

 

Í byrjun sýningarinnar kynnir Páll sig lauslega með því m.a. að segjast hafa fæðst 

þann 30. mars 1949. Það er dagurinn sem Ísland gekk í Nato og bætir hann við að 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5	  Einar Már Guðmundsson, Englar alheimsins, Almenna bókafélagið, Reykjavík, 1993, bls. 10 
6	  Þorleifur Örn Arnarsson, Englar alheimsins [leiksýning], Þjóðleikhúsið, Reykjavík, 2013. Sýningin sótt 
10.05.2013. 
7	  Englar alheimsins [leikskrá], Melkorka Tekla Ólafsdóttir ritstýrði.	  

sumir kalli þennan dag svartasta dag þjóðarinnar. Páll tengir sem sagt þennan „svarta 

dag“ persónulega við veikindi sín og erfiðleika í lífinu.8 Þessi útskýring hans útskýrir 

ekki ástæðu erfiðleika hans heldur aðeins hvernig hann hugsar og gefur þetta 

áhorfandanum fyrstu merki um að hugsun hans sé á einhvern hátt röng. 

 Annað dæmi um ranghugmyndir Páls er að hann segist stundum vera 

listmálarinn, Vincent Van Gogh, annað hvort í þessu lífi eða í því fyrra.9 Þetta er góð 

tenging við Pál þar sem Van Gogh átti við geðræn vandamál að stríða og m.a. skar af 

sér annað eyrað. Þessi ranghugmynd er einnig gott dæmi fyrir þær sakir að Páll segir 

áhorfandanum þetta ekki bara munnlega heldur sker Páll af sér annað eyrað líkt og 

Van Gogh gerði. 10 Þetta fær áhorfandann til þess að spyrja sig að því hvort gjörðin 

hafi verið raunveruleg eða ímyndun innan leiksýningarinnar.  

 Áhorfandinn spyr sig reyndar alla leiksýninguna hver sé raunveruleikinn innan 

leiksýningarinnar. En hver er á það dómbær? 11  Er það áhorfandinn? Hefur 

áhorfandinn einhverjar ranghugmyndir sjálfur? 

 

Þegar fólk mætir á leiksýningu gerir það óhjákvæmilega ráð fyrir að leikararnir á 

sviðinu séu að leika. Miðað við þær augljósu forsendur þyrfti mikið að ganga á til 

þess að fólk færi að trúa þeim tilbúningi sem leiksýningin er. En oft á tíðum gerir 

hann það samt. Atli Rafn talar um þetta samband áhorfandans og leikarans í samhengi 

við sýninguna. „Áhorfendur eru í hlutverki geðsjúklings líka, því hann ímyndar sér að 

leikaranir séu raunverulegar persónur en það vita það allir að svo er ekki. [Það er] 

samkomulag milli leikara og áhorfenda.“  12 Skoðum þetta samkomulag sem Atli talar 

um?  

 Áhorfandinn getur ímyndað sér að það sem gerist á leiksviðinu sé 

raunveruleikinn. Sem sagt ímyndaður raunveruleiki sem rímar við ímyndaðan 

raunveruleika geðsjúks manns. Þannig er áhorfandinn eins og geðsjúklingur, með 

sínar ranghugmyndir, eins og Páll. 13 

 Þetta kemur líka fram í vinnu leikhópsins með hugmyndir áhorfandans um 

söguna sjálfa. Því persónur eru einfaldaðar, texta er víxlað og heilu senurnar settar í 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
8	  Þorleifur Örn Arnarsson, Englar alheimsins [leiksýning], Þjóðleikhúsið.	  
9	  Sama	  heimild.	  
10	  Sama	  heimild.	  
11	  Viðtal höfundar við Atla Rafn Sigurðarson.	  
12	  Sama heimild.	  
13	  Sama heimild.	  

nýtt samhengi.14 En dæmi um hvernig þetta birtist innan leiksýningarinnar eru tekin 

fyrir í kaflanum „Sjálfstætt verk.“ Í þessu samhengi geðveikinnar hefur þetta þau áhrif 

á áhorfandann að hann fer að efast um sína eigin skynjun því sögunni er ruglað sundur 

og saman. Þess vegna er líka hægt að segja að áhorfandinn sé eins og geðsjúklingur í 

tengslum við það. 

 Inn í þessum ímyndaða raunveruleika leikhússamkomulagsins skapast rými 

fyrir fleiri og kannski stærri spurningar um raunveruleikann. 

 

Í leiksýningunni er stöðugt verið að minna áhorfandann á það að hann sé í leikhúsi. 

Þetta er t.d. mjög augljóst í senunni þegar Páll skýtur úr byssu á sviðinu og fram á 

svið stekkur tæknimaður með aðra byssu til að framkvæma byssuhljóðið. Þegar Páll 

fer í bíó, þá setjast leikararnir á stóla í línu og niður úr loftinu svífa á vírum popp 

pokar. Á framsviðinu eru bækur Einars Más, Englar alheimsins, í þeirri útgáfu 

bókarinnar sem hefur plaggat kvikmyndarinnar framan á sér og sjálft Þjóðleikhúsið er 

þar einnig að finna í minnkaðari útgáfu.15 Allt þetta og miklu meira til, minnir 

áhorfandann á tilbúninginn sem sýningin er. Hvernig getur maður þá myndað þetta 

áðurnefnda samkomulag ef maður er stöðugt minntur á þennan tilbúna veruleika? 

 Svarið er að finna í „konseptlegri“ hugmynd leikstjórans sem rammar hana inn 

á snilldar hátt. 

 „Í því leikhúsi sem ég kynntist í námi mínu í Þýskalandi, og við getum kallað 

„þýskt konseptleikhús“, þá er þess fyrst og fremst krafist af leikstjóranum að hann 

myndi sér skýra og persónulega sýn á verkið og skapi síðan „Konzept“, eða með 

öðrum orðum felli saman í eina heild hugmyndir sínar um það hvernig hann ætli að 

koma þeirri sýn á svið “ 16 

 „Konseptið“ að uppsetningunni í grófum dráttum er það að Páll, geðsjúkur 

maður, fær Þjóðleikhúsið að láni eina kvöldstund til þess að segja ævisögu sína. Þetta 

er það stór og mikil hugmynd að hún gefur áhorfandanum rými til þess að muna eftir 

því að hann sé í leikhúsi án þess að trufla samsömun hans við sýninguna sem slíka.17 

 Páll er að setja þetta upp og er þar af leiðandi sýnilega að leika fyrir 

áhorfendur. En ef Páll er aðeins að leika sig og sína geðveiki hvernig birtast þá hin 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
14	  Sama heimild. 
15	  Þorleifur Örn Arnarsson, Englar alheimsins [leiksýning].	  
16	  Englar alheimsins [leikskrá], Melkorka Tekla Ólafsdóttir ritstýrði. 
17 Þorleifur Örn Arnarsson, Englar alheimsins [leiksýning]. 

„ekki leikna“ geðveiki í leiksýningunni? Þegar Páll missir augljóslega stjórn á sjálfum 

sér þá er ljóst að Páll er ekki að leika. Hans stjórnleysi birtist t.d. greinilega í „grill 

senunni“ þegar hann og félagar hans fara saman á „Grillið“ á Hótel Sögu. Þá missir 

Páll ekki aðeins stjórn á sjálfum sér, heldur missir algjöra stjórn á sýningunni sjálfri 

sem endar á því að tæknimenn Þjóðleikhússins þurfa, margir saman að snúa hann 

niður. Mergur málsins er sá að þetta er eins konar leikrit inn í leikritinu sem lætur 

þetta virka á tveimur plönum. 18 

 Í samhengi við raunveruleikann þá myndi þriðja planið vera sjálfur leikarinn 

sem gerir vissulega allt raunverulega sem persóna hans gerir á sviðinu. Á öðru máli er 

t.d. leikarinn Atli, raunverulega að leika, að hann sé að leika, þó hann detti aldrei úr 

karakter og gerist þannig Atli á sviðinu. Þetta á einnig við um alla leikara 

sýningarinnar. Leiksýningin gengur lengra og vinnur skemmtilega með, ekki bara 

hinn raunverulega leikara heldur líka hugmyndir fólks um leikarann sjálfan. Hér koma 

dæmi um það: 

 Ólafur Egilsson sem leikur „Óla bítil,“ Kleppsmann og vin Páls í sýningunni 

er eins og flestir vita algjörlega sköllóttur en í þessari sýningu er hann með mikinn 

hárlubba. Áður en vinirnar þrír af Kleppi stíga inn á „Grillið“ á Hótel Sögu til að fá 

sér að borða, biður Viktor hann, leikinn af Jóhannesi Hauki Jóhannssyni, um að taka 

af sér hárkolluna því það sjái þetta nú hvort sem er allir. Óli tekur af sér hárið eins og 

ekkert hafi í skorist og senan heldur áfram.19  

 Í þessari sömu senu, og er aðdragandi þess að Páll missir stjórnina, tekur Páll 

fyrst eftir því að þjónninn, leikinn af Ævari Þór Benediktssyni, sem lítur út eins og 

Vincent Van Gogh er í raun bróðir hans, sem er einmitt leikinn af sama leikara. Þegar 

Páll athugar málið betur sér hann að þetta er ekki einu sinni bróðir hans heldur 

einhver leikari sem hann hefur séð á strætóskýlum út um allan bæ. Svo áttar hann sig 

á því að þetta er „Lilli klifurmús“ og sakar hann um að hafa stolið hlutverkinu af sér.20 

En bæði Atli Rafn og Ævar Þór hafa leikið „Lilla klifurmús í Þjóðleikhúsinu.“ 

 „Konseptið“ nær á þennan hátt algjörlega utan um sýninguna í allri sinni 

flóknu mynd. Ekkert af þessum djörfu hugmyndum fær manni kippt út úr 

leiksýningunni, ef maður á annað borð samsamar sig við leiksýninguna til að byrja 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
18 Sama heimild. 
19 Sama heimild.	  
20	  Sama heimild.	  

með, því í þessu „konseptlega samhengi“ verður þetta bara að enn einni ranghugmynd 

geðsjúklings á Kleppi. Er þá ekkert raunverulegt í blekkingunni sem sýningin er? 

 Það má segja að leiksýningin sé eins og raunveruleikinn í málverki Bergsteins 

málara. 

 

Framarlega í bókinni kemur fram persóna að nafni Bergsteinn og er hann listmálari.21 

Það sem einkennir Bergstein er að hann málar aðeins myndir af Kleppi.22 

  
 „Sjáðu, Palli litli,“ segir hann, „nú er ég búinn að taka 
landið og sjóinn, himininn og fuglana og spítalann þarna  
og setja allt inn í þessa litlu mynd.“ 
 Ég horfi á landslagið og síðan á málverkið. Þetta er al- 
veg rétt hjá Bergsteini: Strigaflöturinn hefur sogað þetta 
allt til sín. 
 „Ha, Palli litli,“ segir hann. „Finnst þér þetta ekki snið- 
ugt?“ 
 „Jú,“ segi ég og horfi dolfallinn á þessa tvo heima, 
raunveruleikann í raunveruleikanum og raunveruleikann í  
myndinni. 23 

  
Skoðum hvernig þetta dæmi úr bókinni birtist í sýningunni.  

 Brynjólfur læknir, leikinn af Eggerti Þorleifssyni, stendur hjá Páli þar sem Páll 

málar mynd af Kleppi. Hann spyr Pál hvers vegna hann láti ekki frekar vaxa tré fyrir 

spítalann, bætir svo við að hann geti líka breytt honum í belju. Páll svarar Brynjólfi 

með þessum orðum: „Sérðu þetta ekki maður? Raunveruleikann í raunveruleikanum 

og raunveruleikann í myndinni - tveir heimar? “ 24 Tveim heimar, segir hann, en báðir 

eru þeir raunverulegir. Raunveruleiki Brynjólfs og raunveruleiki Páls. Þessi sena er 

svo rifjuð upp seinna í sýningunni en þá bendir Páll á leikmyndina og leikara í stað  

málverksins og segir sömu setninguna. Hann bætir svo við að ekkert sé svo skáldlegt 

að veruleikinn komi þar hvergi nærri. Þessi sýning er tilbúningur og blekking en 

ekkert er svo skáldlegt að veruleikinn komi þar hvergi nærri og er sýningin vissulega 

engin undantekning á því. 25 Þess vegna er sýningin eins og málverkið og hennar 

umfangsefni er í víðu skilningi, eins og á myndinni, Kleppur. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
21	  Einar Már Guðmundsson, Englar alheimsins, bls. 39.	  
22	  Sama heimild, bls. 78 
23	  Sama heimild, bls. 39. 
24	  Einar Már Guðmundsson, Símon Birgisson, Þorleifur Örn Arnarsson: Englar alheimsins, leikgerð, vinnuhandrit 
leikara, Þjóðleikhúsið, 2013. 
25	  Sama heimild.	  

 Hvers vegna bendir Brynjólfur Páli á að mála eitthvað annað en Klepp? Er 

hann á móti Kleppi, sjálfur læknirinn? Atli Rafn talar um að Páll sé svo mikið í eigin 

heimi að nauðsynlegt sé að fá hann til að endurmeta raunveruleika sinn og mikilvægt 

sé að opna augu geðsjúkra yfir höfuð.26 Eins mikilvægt og það er fyrir geðsjúka að 

opna augu og huga að sjálfum sér og heiminum öllum, þá er það líka mikilvægt fyrir 

alla aðra. Þess vegna virkar setning Brynjólfs í tvenns konar skilningi þegar hann spyr 

Pál hvort hann vilji ekki láta tré vaxa fyrir húsið eða breyta því í belju o.s.frv. Bæði til 

þess að opna auga Páls fyrir einhverju öðru en aðeins hans eigin hugmyndum og líka 

til að opna augu áhorfandans, sem vill oft á tíðum ekki hafa mynd af Kleppi heima hjá 

sér. 

 Ekki er hægt að fullyrða það að áhorfendur séu dómbærir eða ekki dómbærir á 

hvað sé raunverulegt. Hins er hægt að segja að þessi leiksýning geti opnað augu 

áhorfandans fyrir umfangsefninu sjálfu, geðveikinni sem oft hlýtur miklum fordómum 

innan samfélagsins. 

 

 

 

SJÁLFSTÆTT VERK 
 

Leikgerðin einfaldar sögu bókarinnar töluvert. Það er m.a. gert með því að sameina 

persónur, strika út hluti sem skipta ekki máli fyrir leiksýningar og síðast en ekki síst 

að finna nýja nálgun á söguna.27 

 Dæmi um einföldun á persónum er þegar Páll er settur í hlutverk Bergsteins 

málara í áðurnefndum málarasenum. Þá er hægt að segja að ákveðin atriði í senum 

Bergsteins skipta máli fyrir leiksýninguna en ekkert endilega Bergsteinn sjálfur. Páll 

segist vera listmálari og passar þar af leiðandi vel inn í hlutverk Bergsteins sem er þá 

strikaður út úr leiksýningunni.  

 Þegar öll dæmin um sameiningu persóna eru skoðuð kemur í ljós að þau gerast 

öll inni á Kleppi.28 Þau tengjast einmitt læknisaðferðum Brynjólfs. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
26	  Viðtal höfundar við Atla Rafn Sigurðarson.	  
27	  Sama heimild. 
28	  Sama heimild. 

Páll kynnir sjálfan sig og sýninguna um leið í opnunaratriði sýningarinnar en það er 

flutt á framsviðinu þ.e. fyrir framan fyrirdregið sviðstjaldið. Sú sena er brotin upp 

með Brynjólfi þegar hann kallar gegnum tjaldið og spyr Pál hvort þau/þeir eigi ekki 

að fara að byrja. Tjaldið er dregið frá og við áhorfandanum blasir leikmyndin með 

leikurunum og ljóst er að nú fari eitthvað af stað.29 

 Í samhengi við Brynjólf lækni virkar þessi litla setning, eins og sýningin sjálf, 

frá tveimur eða fleirum sjónarhornum. Hið augljósa við setninguna er auðvitað sú 

staðreynd að sýningin þarf að komast í gang og þar sem Páll hefur fengið fjölskyldu 

sína og fleiri til að leika fyrir sig spyr Brynjólfur einfaldlega hvort þau eigi ekki að 

fara að byrja leikinn. En í ljósi læknisaðferða hans í sýningunni, getur þessi setningin 

einnig þýtt: Eigum við ekki að byrja læknistímann? 

 Læknistímar Brynjólfs verða oft eins og hlutverkaleikir eða leiksýningar þar 

sem hann og sjúklingarnir bregða sér í alls konar hlutverk úr sögu bókarinnar en 

einmitt þar sjáum við sameiningu persónanna í sýningunni.30 Dæmi um þetta eru 

þegar Brynjólfur bregður sér í hlutverk Baldvins Bretakonungs, sem var einn af 

mörgum geðsjúklingum bókarinnar.31 Einnig bregður Brynjólfur sér í líki forseta 

Íslands, Ólafs Ragnars Grímssonar, þar sem Óli bítill krefst þess að fá að hringja í 

forsetann og lausn á því fundin með leik. Páll hjálpar Brynjólfi meira að segja í 

þessum leik og leikur með honum, eiginkonu forsetans, Dorrit Moussaieff.32 Hefur 

Páll þá líka verið að leika Bergstein við málverkið? Því, eins og svo mörgu öðru, er 

erfitt að svara enda ekkert eitt rétt svar til. Það væri hægt að segja að Páll hafi verið að 

leika t.d. minningu sína um Bergstein, því í bókinni hittir Páll hann sem barn.33 Á 

hinn boginn þá er þetta í samhengi við geðsjúklinga inni á Kleppi sem allir lifa með 

ranghugmyndum sínum. Það er þess vegna góð hugmynd að sameina mikilvægar 

persónur sögunnar við þessa geðsjúku einstaklinga því við það verður leikgerðin 

skýrari og sjálfstæðari. 

 Þessi nýja nálgun á læknisaðferðum Brynjólfs, þar sem hann fer í 

hlutverkaleik með sjúklingunum, er bara eitt dæmi af mörgum um nýja nálgun 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29	  Þorleifur Örn Arnarsson, Englar alheimsins [leiksýning].	  
30	  Sama heimild.	  
31	  Einar Már Guðmundsson, Englar alheimsins, bls. 34-35.	  
32	  Þorleifur Örn Arnarsson, Englar alheimsins [leiksýning].	  
33	  Einar Már Guðmundsson, Englar alheimsins, bls. 39.	  

sýningarinnar.34 Skoðum dæmi um nýja nálgun á sögunni og persónum hennar eins og 

það birtist í sýningunni. 

 Viktor, geðsjúklingur og félagi Páls á Kleppi, hefur stundum þær 

ranghugmyndir um sig að hann sé sjálfur Adolf Hitler eins og Páll hefur 

ranghugmyndir sínar um Van Gogh. Í sýningunni segir Viktor margar af 

lykilsetningum Brynjólfs læknis eins og þegar hann talar um slagorð Sláturfélags 

Suðurlands í samhengi við S.S. sveitir Hitlers. Í bókinni og reyndar í kvikmyndinni 

líka er þetta setning þar sem Brynjólfur kannar viðbrögð Páls við því hvers vegna það 

téða sláturfélag sætti sig við þessi hugrenningartegsl við Hitler.35 Þegar hins vegar 

Viktor segir þessa sömu setningu fær hún aðra merkingu eins og gefur að skilja þar 

sem hann telur sig stundum sjálfan vera Hitler.36  Svona kastaði leikhópurinn, sem 

stóð að leiksýningunni, texta fram og til baka.37 Atli segir með sínum orðum: 

 

Okkur fannst það að taka hluti frá einni persónu og láta aðra segja hana [...] 
ríma við  þá hugmynd að setja ekki bók á svið; taka ákveðinn 
hugmyndarheim og gera úr honum leiksýningu. Hugmyndarheim sem byggir 
á skáldsögu, ljóðum manns og heimi geðveikinnar. Okkur fannst [...] að snúa 
hlutunum á hvolf úr skaldsögu Einars, styðja þá hugmynd að gera sjálfstætt 
leikverk.38 

 

Þetta sjálftæða verk, sem sýningin er, vinnur mikið með fyrri útgáfur sögunnar eins og 

fram hefur komið. Greinilegasta dæmið er örugglega notkun leiksýningarinnar á 

kvikmyndinni beint inn í verkið. 

 Í bókinni spyr Páll lesandann hvernig Morgunblaðið viti að hann sé listmálari 

og vitnar til fyrirsagnar blaðsins sem greinir frá því að hann hafi ætlað að halda 

málverkasýningu á lögreglustöðinni.39 Þetta sama atriði birtist eins í myndinni nema 

þá sjáum við hann spyrja móður sína út í þetta og gefur í skyn að hún eigi einhvern 

þátt í þessu samsæri gegn sér.40 

 Sýningin tekur þessa samsæriskenningu hins vegar á hærra plan. Í sýningunni 

er eitt eftirminnilegt atriði kvikmyndarinnar leikið fyrir áhorfendur þar sem Páll slær 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
34	  Þorleifur Örn Arnarsson, Englar alheimsins [leiksýning].	  
35	  Einar Már Guðmundsson, Englar alheimsins, bls.166. 
36	  Þorleifur Örn Arnarsson, Englar alheimsins [leiksýning].	  
37	  Viðtal höfundar við Atla Rafn Sigurðarson.	  
38	  Sama heimild.  
39	  Einar Már Guðmundsson, Englar alheimsins, bls. 133	  
40	  Friðrik Þór Friðriksson, Englar alheimsins, kvikmynd, Íslenska kvikmyndasamsteypan, Ísland, 2000. 

bróður sinn undan undir af því að honum finnst hann smjatta við matarborðið. Þegar 

búið er að leika atriðið á sviðinu tekur Páll eftir því, og áhorfandinn með, að í litlu 

sjónvarpi fyrir aftan matarborðið er þessi sama sena spiluð úr kvikmyndinni. Páll 

sakar sjónvarpið og alla við matarborðið um samsæri gegn sér og hefur þá þessi 

Morgunblaðsgrein breyst í senuna úr kvikmyndinni. 41 

 Þetta má túlka sem eina af mörgum ofskynjunum Páls í leiksýningunni sem 

kvikmyndin reyndar útilokar algjörlega með því að sýna áhorfandanum ljósmynd af 

Páli í Morgunblaðinu. 

 Annað dæmi um hvernig kvikmyndin er notuð beint inn í sýninguna er „Grill“ 

senan á Hótel sögu. Þegar vinirnir þrír, af Kleppi, setjast niður við matarborðið er 

sama sena úr myndinni spiluð fyrir aftan þá á stóru tjaldi. Senurnar verða því ekki 

eins því eins og áður hefur komið fram missir Páll sjórn á sér þegar hann áttar sig á 

því að maturinn eru bara leikmunir o.s.frv. Páll endar á því að leika senuna einn því 

eins og hann bætir við var þessi sena, senan sem allir biðu eftir að sjá.42 Þeir 

áhorfendur sem biðu eftir þessari ákveðnu senu fengu að sjá hana, en á allt, allt annan 

hátt. 

 Með síendurtekinni notkun á hugmyndum sögunnar, hugmyndum um söguna 

og fyrri listformum hennar, hleður sýningin nýjum lögum á hana og dýpkar þannig 

skilning áhorfandans. 

 

 

 

SÉRSTAÐA LEIKHÚSSINS 

 
Öfugt við skáldsöguna og kvikmyndina þá skapast leiksýningin nákvæmlega á þeirri 

stundu sem hún er flutt fyrir áhorfandann hvert sýningarkvöld fyrir sig. Það gefur 

leikhópnum ákveðna möguleika/sérstöðu sem ekki eru fyrir hendi í öðrum 

listformum. Hvernig notar leikhópurinn þessa möguleika til að sýna áhorfandanum 

hversu margslungin veikindi Páls eru? 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
41	  Þorleifur Örn Arnarsson, Englar alheimsins [leiksýning].	  
42	  Sama heimild.	  

Rögnvaldur, vinur Páls, kemur fyrst fyrir í leiksýningunni þar sem honum er plantað 

út í áhorfendasalinn og samræður þeirra Páls eiga sér stað þannig þvert yfir salinn.43 

 Þessi mikla fjarlægð sem skapast á milli þeirra má túlka sem þann hluta 

sögunnar þar sem Páll vildi engan sjá eða hitta sem fær Rögnvald til að senda honum 

bréf þar sem hann hvetur hann til að leita sér hjálpar.44 Staðsetning Rögnvaldar getur 

líka túlkast sem svo að Rögnvaldur sé einn af áhorfendum. Það er mjög snjallt fyrir 

þær sakir að Rögnvaldur, samkvæmt Páli, þykir vel stæður tannlæknir á jeppa og 

ekkert eins heilbrigt og það. 45  Með þessari fjarðlægð á milli Rögnvaldar og 

áhorfandans annars vegar og Páls hins vegar skapast sú hugmynd að áhorfandinn sé 

einmitt heilbrigður á móti geðveika manninum. Á hinn boginn, og í þessu er snilldin 

falin, glímir Rögnvaldur við sína eigin geðveiki sem endar á því að hann tekur sitt 

eigið líf. Áhorfendur eru sem sagt settir í þetta tvíræða samhengi með Rögnvaldi á 

miklu meira afgerandi hátt en nokkurntímann bókin eða kvikmyndin geta því 

Rögnvaldur situr bókstaflega í sömu sætum og áhorfandinn.46 

 

Á svokölluðu „leikhúsmáli“ er oft talað um „fjórða vegginn.“ „Fjórði veggurinn“ er 

ímyndaður veggur milli áhorfenda og leikara sem aðeins áhorfendur geta séð í 

gegnum og þannig fylgst með lífi persónanna á sviðinu. Þegar þessi veggur er brotinn 

geta leikararnir einnig séð áhorfendur. Það er í vissum skilningi hægt að brjóta „fjórða 

vegginn“ í kvikmynd með því að láta leikarana horfa og tala í myndavélina, sem gefur 

þá blekkingu að leikarinn sé að tala við áhorfendur, en það fer ekki lengra en það 

innan kvikmyndaformsins. Sérstaða leikhússformsins er meðal annars í því fólgin að 

hægt er að ganga lengra í að brjóta „fjórða vegginn“ og má segja að þessi leiksýning 

geri það ekki í neinu hálfkáki. Atli sem Páll, talar mikið beint við áhorfendur og lýsir 

því svona: „Mikil áskorun að fella niður fjórða vegginn. Allt getur gerst, fólk svarað 

o.s.frv. Gaman að vera á þessum stað, í þessum aðstæðum, í óttanum.“ 47 Þessi ótti 

sem Atli talar um er óttinn við að hafa ekki fullkomlega stjórn á kringumstæðunum 

sem leikari. Annars vegar er það vegna þessa áðurnefnda samtals við áhorfendur en 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
43	  Sama heimild.	  
44	  Einar Már Guðmundsson, Englar alheimsins, bls. 142	  
45	  Einar Már Guðmundsson, Englar alheimsins, bls. 145	  
46	  Þorleifur Örn Arnarsson, Englar alheimsins [leiksýning].	  
47	  Viðtal höfundar við Atla Rafn Sigurðarson.	  

hins vegar eru það áherslur leikstjóra á að halda í ákveðna endurnýjun.48 Þessi 

svokallaða endurnýjun skapast við það frelsi sem leikstjóri veitir leikurum; til að 

koma með nýja nálgun í leik. Þessar nýju nálganir eru ekki það stórar að það breyti 

sýningunni að stórum hluta heldur eru þetta smávægilega breytingar. Þær eru gerðar 

til að halda leikurunum „á tánum“ þannig að þeir festist ekki í sama farinu og byrji að 

leika hugsunarlaus. Þannig er þetta ákveðin leið í leikaravinnu til að halda hlutunum 

sönnum eða raunverulegum þannig að áhorfendur geti samsamað sig betur við 

persónur eða aðstæður leiksýningarinnar. Dæmi um þetta eru t.d. skrýtlur Páls við 

matarborð fölskyldunnar og nefnir Atli að þær t.a.m. geti breyst milli sýninga.49 

 

Þegar „fjórði veggurinn“ er tekinn í burtu eiga sér stað raunveruleg samskipti sem 

opna möguleikann á allskonar uppátækjum. Það sem sýningin græðir á því er 

samkvæmt Atla Rafni það að áhorfandinn dregst betur inn í söguna „og maður finnur 

það að fólk verður meðvirkt á sýningunni.“ 50  

 Fjölskylda Páls sést yfirleitt einhversstaðar að baka til inn í leikmyndinni. Hún 

horfir þögul á Pál mest allan tíma sýningarinnar nema að annað þjóni Páli sbr. þegar 

hann vill fá sér að borða eða þegar foreldrarnir reyna að stýra honum í átt að einhverju 

sem maður gæti kallað „normal hegðun.“ 51 Áhorfendur horfa einnig þögul á Pál, eins 

og fjölskyldan, nema að eitthvað annað þjóni Páli. Dæmi um þetta er þegar Páll tekur 

farsíma af konu út í áhorfendasal og þykist tala við eiginmann hennar. Atli lýsir þessu 

þannig að þetta sé eins og að hafa tólfta leikarann út í sal. En leikarar sýningarinnar 

eru einmitt ellefu talsins. 52 Annað dæmi er þegar Páll fær alla áhorfendur til að rísa á 

fætur og syngja með sér þjóðsönginn. Staðreyndin er sú að þó að sumir áhorfendur 

séu kannski tregir við að standa á fætur í fyrstu, gera það samt allir áður en söngnum 

líkur. Eitt dæmi í viðbót er þegar borðáhöld hendast út í salinn í leiksýningunni og 

leikarar byrja að tína þau hljóðlaust upp þá rétta áhorfendurnir leikurunum áhöldin.53 

 Önnur hlið á sama peningnum er það tilfinningalega. Í sinni forvinnu 

rannsakaði Atli m.a. heimilisaðstæður geðsjúkra og fjölskyldu. Hann komst að því, þó 

það sé engin regla á því, að þegar sjúklingurinn tekur lyfin sín þá líður fjölskyldunni 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
48	  Sama heimild. 
49	  Sama heimild.	  
50	  Sama heimild.	  
51	  Þorleifur Örn Arnarsson, Englar alheimsins [leiksýning].	  
52	  Viðtal höfundar við Atla Rafn Sigurðarson.	  
53	  Þorleifur Örn Arnarsson, Englar alheimsins [leiksýning].	  

best en sjúklingnum verst. En jafnframt þegar sjúklingurinn tekur ekki lyfin sín líður 

fjölskyldunni verst en sjúklingum best.54 Þetta birtist í sögunni þannig að þegar Páll 

tekur ekki lyfin sín á hann á hættu að missa stjórn á sér og eins og það t.d. birtist í 

leiksýningunni; slá litla bróður sinn og ógna föður sínum og í leiðinni öllum hinum í 

fjölskyldunni.55 Hvað áhorfandann varðar þá er samkvæmt Atla Rafni reynt að spila 

svona tilfinningalega á áhorfendur. Þegar Páll er inni á Kleppi, með vinum sínum og 

„leikfélaga“ Brynjólfi lækni og þar af leiðandi tekur lyfin sín, þá er gaman og 

áhorfendur hlæja. En hins vegar þegar hann tekur ekki lyfin sín, sbr. dæmin á undan 

og þegar hann er heima hjá sér, er dramatíkin við völd og enginn hlær. 56 

 Þannig er hægt að segja að áhorfendur á leiksýningunni séu meðvirkir eins og 

fjölskyldur geðjúklingsins oft á tíðum eru. 

 

 

 

LOKAORÐ 
 

Í inngangi ritgerðarinnar talaði ég um mína upplifun á leiksýningunni. Ég tjáði þar 

mikla ánægju mína á sýningunni. Ástæðan fyrir ánægju minni var sú að leiksýningin, 

eins og ég upplifi hana, tekur áhorfandann með sér í ferðalag um margslunginn heim 

geðveikinnar þar sem áhorfandinn upplifir bæði hliðar geðsjúklingsins og 

aðstandenda. Leiksýningin hjálpar áhorfandanum að sjá söguna, víðfrægu, í öðru og 

nýju ljósi. Á þann hátt dýpkar hún skilning áhorfandans á viðfangsefninu sjálfu og 

opnar þannig möguleikann á að eyða hugsanlegum fordómum í garð fólks með 

geðsjúkdóma. 

 Áhorfandinn stendur frammi fyrir ótal spurningum á meðan sýningu stendur 

um: Raunveruleikann og ranghugmyndir, geðsjúka og lækningu, leikhúsið og lífið, 

sannleikann og tilbúninginn, skáldsöguna og listformið og síðast en ekki síst, stendur 

hann frammi fyrir spurningum um sig sjálfan. Já, svona birtist geðveikin í mörgum 

„myndum“ lífsins. 

Kleppur er víða! 

 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
54	  Viðtal höfundar við Atla Rafn Sigurðarson.	  
55	  Þorleifur Örn Arnarsson, Englar alheimsins [leiksýning].	  
56	  Viðtal höfundar við Atla Rafn Sigurðarson. 

